
Dr.T.Ao Trophy tananübuba
anogo asaya osang

Greenland nung totzü, gas &
mineral bushi tenzüktsü: Trump

Nagaland nung General Household (GHH) Scheme tenzüker
Dimapur, October 14, 2026
(TYO): Department of Food and
Civil Supplies, Government of
Nagaland-i October 14, 2026 nü
General Household (GHH)
Scheme tenzükogo.

Iba sentong ya Directorate of
Food and Civil Supplies, Dimapur
nung agi aser National Food
Security Act (NFSA), 2013
kübok medensemba kibongtem
nem food grain support
agütsütsü atema tenzüker.

Food and Civil Supplies
Advisor K. T. Sukhalu, IAS
(Retd.)-i iba scheme
tenzüktsüdang "NFSA mapa
tenzükba sülen food grain
allocation nung metokmeperi
reprangshimtsü atema iba
scheme tenzüker" ta ashi.

Tang Public Distribution
System (PDS) nung madenba
kibongtem nem food security
support agütsütsü atema iba
scheme tenzüker ta pai ashi.

Iba scheme ya India senso
ajak asoshi lapoktsür aser iba
nung criteria lateta aliba atonger
indigenous inhabitants aser non-
indigenous residents ajak adener.
Mezüngbuba shilem nung
1,21,238 beneficiaries
ajangzükogo aser tarutsü nung

Nagaland-i ki teimtiba yangluba PMAY-U award angu
teimba akümtsü imlar ta Advisor
Sukhalu-isa ashi.

Centre-i Tide Over Rice
allocation inyakba ya 2017 nungi
lir. Iba system kübok state
sorkari stockists shimer aser
parnoki parnok sen endoka Food
Corporation of India (FCI) nungi
food grains abener ta paisa ashi.

Benjungbentsü, jubilee aser
benjungmung balala nung aser ano
old-age homes, destitute persons
aser social organizations balalai
mapang shia department dang
jang meshir. Kitsükkirong lendong
amala lendong balala atalokdang
district administrations-i
mepishiba aser bangdakpur nungi
temelaba ngur jangotsü teyari
agütsür ta Sukhalu-isa ashi.

Ajisüaka Tide Over allocation
ya free distribution scheme ka
masü. Relief maparen atema
jangotsü agütsübaji agencies
ajanga alizüker aser iba nung
disaster management authorities
dena lir ta paisa shisem.

"National Food Security Act,
2013 nung Tide Over allocation
kübok state sorkari telatetbatem
kübok GHH Scheme ya inyaker" ta
Secretary, Food and Civil Supplies,
Wonchio Odyuo, NCS-ia ashi.

Iba scheme angutsüpurtemji

küm nung Rs 2.5 lakh mesüra
tema anguba kibongtem aser
Nagaland nung indigenous
inhabitants mesüra India
sensotem asütsüla. Non-
indigenous residents-i self-
declaration certificate ka
agütsütsüla ta pai ashi.

Iba scheme atema tenüng
agütsürtem Antyodaya Anna
Yojana (AAY), Priority
Household (PHH) mesüra tanga
Public Distribution System ration
cards malitsüla ta Wonchio
Odyuo-isa metetdaktsü.

Iba scheme kübok kibong nung
arishi küm 18 ser tema tetsür
tantsülaji Head of Family (HoF) ta
lemzüktsütsüla. Kibong nung
tetsür melira tebur tambusang head
of the family asütsü aser
beneficiaries züngokbaji Aadhaar-
based asütsü ta paisa ashi.

Beneficiary shiai ita nung
subsidised rate agi jang seret
pungu angutsü aser Fair Price
Shops (FPS) ajanga agütsütsü ta
Odyuo-isa shisem.

Nagaland nung district-wise
statement ajanga tang tashi nung
26,982 GHH ration cards
agütsüogo aser iba ya 1,19,401 units
nung lir aser jang seret 5,97,455
agütsüogo ta Odyuo-isa ashi.

Kohima, October 14, 2026
(TYO): Pradhan Mantri Awas
Yojana-Urban (PMAY-U) Awards
2026 nung Beneficiary Led
Construction (BLC) kübok
Nagaland-i 'Best Performing State
in North Eastern and Hilly States
and Union Territories' nguogo.

Iba sempet ya October 5,
2026 nü World Habitat Day 2026
amungdang Minister of State,
Ministry of Housing and Urban
Affairs Tokhan Sahu-i agütsü.

PMAY-U kübok total
sanctioned units nungi BLC

houses teimtiba yanglutetba atema
Nagaland nem iba sempet agütsü.

Nagaland nem iba scheme
kübok 29,973 dwelling units
lemzüktsü aser iba nungi 98.06%
renemogo aser iba ajanga urban
housing maparen takok ngua
inyakba sayur.

Iba sentong nung
Commissioner and Secretary,
Municipal Affairs Kekhrievor
Kevichusa aser Municipal Affairs
Director & State Mission Director,
PMAY-U Temjenrenla Kechu nati
Nagaland tenüng nung aden.

Mokokchung, 14th Oct
(TYO): Tanü asüng sarkar
mapatong sashia jembiba
rongnung Residential Rooftoop
Solar ya ka asütsü. Yimya agi
mapatong tasen arudangji
nüburtemi mezüngbo arendaka
bilemer. Aji tim dang. Kasaji
Mokokchung nunga sarkar
ketdangsürtemibo ya junger ta
shiaka nübur nungi telangzüba
junga mangur amai ajiteter.

Tang tashi nung Mokokchung
town nung Residential Rooftoop
Solar (RTS) amenokertemji 76
dang lir, ta iba osangbeneri
Mokokchung Electrical Division
(Power Department) E.E
Chutsusie Thowachu den
jembidang pai metetdaktsü.

RTS inokba ajanga nai
electricity tashi angati yangluba
den ner kidang electricity bill
ajema adoktsü. Teinoktsür
company (Vendor) jagi mapa ajak
inyaktsür aser küm 5 tashibo
parnoki angati anepalutsür, aser
nai electricity tashi yangluba/

agiba ajakji ne mobile app ajanga
reprangtettsü, RTS inokba nung
tajangzük aika sentaka lir,
anungji, nüburtemi marendaki iba
maongka ya agitsüla, ta pai
ayongzüka ashi.

Nagaland nung ibala mapa
inyaktsür (empanelled vendors)-
temji 26 lir, aser item rongnung
Mokokchung nung mapa inyakba
(active) vendor asem lir - M/s
Smart Tech, Elmechent aser
Native Enterprises. M/s Smart
Tech aser Native Enterprise nabo
Mokokchung nung office dena
lapoka lir, ta paisa ashi.

Saka RTS amenoktsü atemaji
mezüngbuba teinyaktsü kaji ner
kidang "IT billing system"
alitsüla, aji mesüra meinoktettsü,
ta pai ashi. RTS inoktsü atema
nai kW kwi indang inoknür pei
mulungba shimtsü akok (kW 1 -
kW 10 tashi lir) aser iba nung jagi
adokba sen (Central Subsidy &
State Subsidy) ajak senteper
adokba (total cost) nungi nai
noklang shilem 20-30 dang

RTS amenokba nung tajangzük aika sentaka lir, nüburtemi marendaki iba maongka agitsüla: Er. Chutsusie
agütsütsü. Nai iba shilemji
magütsütetra, bank nungia teyari
agitettsü akok, ta paisa ashi.

Nagaland nung asenoki
electricity nüngdakba bener
maruteter, anungji, state
government-i company kar dang
nungi sen crore aikadi alia
nüburtem dang ayoker, aji saka,
taliba jenjang dang nungi
tesadang kata mesaruteter, iyongji
asenok sentsüh nung dang aor.
Anungji, iba ama tensa ka nung
asenoki RTS amenokba ajanga
yang nungjagi electricity yanglua
sentsüh terabo ajemdaktsütettsü,
ta paisa shisem.

Tang tangbo yimdak yimtsü
nungbo RTS ya meinoktettsü,
kechiyong parnok tang tashi akhi
communitization policy nungto
dang odar, saka kodang parnoka
IT billing agi melendir, iba
sülenjibo inoktettsü, ta iba
osangbeneri asüngdangba ka
langzüdang pai jangjashitsü.

"RTS inyakyim yagi nüburtema
aser government-a arok

ajangzüker", ta Er. Achanger Aier,
SDO, Electrical Department,
Mokokchung Division-i
metetdaktsü. Iba inyakyim yagi
tongtibangsa asen lima electricity
tashi kümzüka wazüka yutettsü
imlar, ta paisa shisem.

Mokokchung town nung ya
tang light agir 13000 shi lir, item
rongnung smart meter inoka
alirtemji 1300 shi dang lir.
Nüburtemi smart meter ya
inokra, bill tali adoktsü amai
arendaka bilemer saka ibaji tai,
kechiyong smart meter nung
yabo nai atsükba yari dang bill ji
adoktsü, saka nüburtemi light
atsükba yari sen magütsünür, ta
pai jangjashitsü.

Tanü alima nung television aser
phone nungi tenzüker tapu ajak
smart dangi meyiper, süra kechiba
asenoki smart meter mamshinür?
ta Vendor ka nungi ketdangsür ka
den jembidang pai ashi. Tenem lima
nung solar light mapa junga
meinyaker ta ashibajia khenyongi
tai lir, kechiyong tang tashibo ibala

timtemji onoki ajangshia mali, ta
paisa jangjashitsü.

RTS system inoktsü atema ya
anogo 1-5 tashi agir. Amenoker
külen central subsidy maparenji
anogo 30 tsüngta temtsür aser
central subsidy ngur külen state
subsidy-jia anogo 30 tashi
nungbo temtsür. Iba subsidy
scheme ya sangküm 31st March
2027 tashi dang alitsü, ta
ketdangsürtemisa metetdaktsü.
Tejangrartemi iba portal
w w w. p ms u r ya gh a r. go v. in
ajanga RTS inoktsü atema
maparenji inyaktettsü.

India nung tang RTS ya kanga
bulua inyakba mapa ka lir. Iyongji
central-i linük ajunga nung Seva
Setu Abhiyan sentong mirok mi
amai odar. Nagaland nunga Oct
14 nungi 16 anogo asem nü
district ajak nung ibala sentong
ayongzüka agiba ama
Mokokchung nunga agidar. Ibai
talisa RTS indang nüburtem nem
metetdaktsüba den iba maongka
agidaktsütsü asoshi lir.

Kohima, October 14, 2026
(TYO): Nagaland Baptist Church
Council (NBCC) teshimtet telok
kati October 14, 2026 nü Kiusam
nung Tikhir Tribal Council aser
Shamator nung Yimkhiung Tribal
Council den ajurutepa sarasadem
mapang agi aser sendentem amen.

Sendentem nung public
lennirtem, associations aser arogo
teshimtet nübotem aden aser
NBCC teshimtet teloki kin
anaprong dang Tsüngrem nungi
tangatetba meshitsü aser len
anidaktsütsü ayongzüka liasü.

Kin anaprongi yimjung nung
alitsü, putepshitsü aser kati ka
angatetteptsü merangtsüla ta
NBCC-isa ayongzük.

Asenoki shisa alangtsüla,
aremzüktsüla aser tatok
agütsütsüla, aser olemtep lia
tangatettepi arutsü aser külemi
liyong aotsü lenmang bushitsüla
ta NBCC-isa metetdaktsü.

Ki 23 rongdoktsü, 157
talidak toktsür ogo

Kiphire district kübok Kiusam
circle nung Tikhir aser Yimkhiung
nunger tsüngda mepetmesü adoka
raradang yimtsüng 3 nung ki 23

NBCC-i Tikhir aser Yimkhiung nunger den ajurutep
shi rongdoktsüogo aser nisung
157 talidak toktsür ogo ta district
administration-i metetdaktsü.

Pokphur yimtsüng nung ki 12
mitsü küma aser pungu tera
rongdoktsü. Iba yimtsüng
nungsa motorcycle ka
rongdoktsü aser nisung 60 pei
talidak toktsür aotsüsa aküm.

Kidanger Longtsunger yimtsüng
nunga ki 11 rongdoktsü aser ka
raksatsü aser nisung 83 tashi pei
talidak toktsür aotsüsa aküm.
Thulun yimtsüng nung nisung 14
pei talidak toktsür ogo ta district
administration-isa metetdaktsü.

Additional Deputy
Commissioner of Kiphire,
Longdiba L Sangtam den
ketdangsürtemi iba assessment
agia liasü aser külen Deputy
Commissioner Temsuwati
Longkumer aser Superintendent of
Police Chinese Chakhesang nati
October 13 nü lendong atalokba
yimtsüngtem semdangogo.

Kiusam headquarters aser
Longtsunger o Pokphur
yimtsüngtem nung Indian Reserve
Police personnel mapa lemzükja lir
ta administration-isa metetdaktsü.

Dimapur, October 14, 2026
(TYO): BJP Nagaland-i Seva
Sankalp Abhiyan kübok Mount
Mary Higher Secondary School,
Chümoukedima den yaritepa 'Namo
Seva Gatha' ayongzüka mungogo.

PM Narendra Modi-i küm 25
tashi public service inyaka aruba
nüngtem nung iba sentong
ayonga agi aser kaketshirtemi
PM Modi indang jilushi ia sayu.

Iba sentong nung Nagaland
State Mineral Development
Corporation (NSMDC) Chairman
Kuputo Shohe-i tetushi süa jaoker
ama shilem agi aser pai democracy
tajung ka nung lenisüba tajung
alitsü indang jembi.

PM Modi-i akangkanga
noktakba, meranga inyakba aser
nükjidong ayuba lenisüba indang
tatishitsü sayur ta Shohe-i ashi.

BJP Nagaland-i 'Namo Seva Gatha' ayonga amung
MARCOFED Chairman aser

Mount Mary Higher Secondary
School Chairman Dr. M. Chuba
Ao-ia BJP indang tangatetba aser
tamendakdak indang lemsatep.

BJP Mahila Morcha nung
State President Tsachola
Rothrong-i kaketshirtem nem
tenüngsang agütsü aser cast,
scriptwriters o directors dang
pelaba metetdaktsü.

District balala nung Seva Setu Camp ayongzük

Dimapur, Mongputeni/Oct.
14 (TYO): Department of
Environment, Forest  and
Climate Change, Office of the
Wildlife Warden, Doyang
Wildlife Division ajanga
sangdong ka nung, Wildlife
Protection Act, 1972 kübok
arem shiruru aser ozüsangnu
shikar iba aser ayokba
nokdanga lir, ta  nenshia
metetdaktsü.

Nagaland nung iba Act ya
December 18, 1981 nungi
amshi tenzüka state litsü
telungzük nung arem shiruru
aser ozüsangnu tem shikaritsü
khenyongi memelar. Iba ozüng
küboki 'vermin species' kisüng
maiter aser ibaji koya tabo kar,
mesüra Act indang ozüng
tejangja  kübok temelaba
agütsüba kar lir, ta ashi.

Sangdong ajanga Amur
Falcons, koba tesem balala
nung choiyonga senzüba ozü

tabu ka, küm shia Nagaland
semdanger, iba ya Act kübok
kumzüka ayuba ozü lir ta ashi.

Achitsü, metsütsü mesüra
ayoktsü atema Amur Falcons
shikariba, sang nung ashiba,
tepsetba mesüra ayokba atema
Act indang Section 9 aser 51
kübok temerenshi küm tenet
tepuokdak ayutsü (rigorous
imprisonment), mesüra senchi
sen 25,000 achitsü mesüra
anaprong agi merenshitsü.

Item totuyuba nung aibelenba
kija mesüra telok anema tapet
ozüng amshia mera agitsü.
Talisa Wokha, Mokokchung
aser Zunheboto districts tem
awabangba Doyang Wildlife
Division ajanga item tesem nung
aliba nüburtem dang arem
shiruru nütsüng wazüka ayutsü
asoshi iba tenokdangba sashi-
sashia amshitsü, ta Wildlife
Warden ajanga tekumdangtsü
metetdaktsü.

Nagaland nung arem shiruru
akhaba aser ayokba nokdangshir

Dimapur, Mongputeni/Oct.
14 (TYO): Pradhan Mantri
Surya Ghar: Muft Bijli Yojana
(PMSG: MBY) kübok
awareness aser yariteptsü
atema Seva Setu Camp ka
October 14, 2026 nü Deputy
Commissioner Office Complex,
Purana Bazar, Dimapur
tenzükogo. Iba camp ya
October 16, 2026 tashi alitsü.

Executive Engineer,
Electrical Division, Dimapur, Er.
Lhuvoyi-i iba sentong tenzüka
jembidang, sorkar indang
welfare schemes aser
nüburtem tsüngta apu laja iba
tajangzük agitsü atema
awareness aser yariteptsü
nükjidong nung sentong ya
ayongzük, ta ashi.

Iba scheme yagi kilem nung
solar inoka kibong nung
electricity nung senotsü indokba
ajemtsü, ta pai ashi. Linük
nükjidongbo kibong crore ka
ayimjemtsü lir, aser tang
tashinung shilem 40 shi
ayimjemogo, ajisüaka Nagaland
nung kibong 10,000 ayimjemtsü
nükjidong aliba nungi shilem 5-
6 kisüng ayimjema tang
tashinung kibong 500 shi nung
inoka lir, ta pai ashi.

Mezüng inokba mapang
adokba sen sorkar indang
subsidies ajanga ajemtsütsü aser
kibong temi indoka aliba sen
tanem-tanemi electricity savings
ajanga meyipa angutsü, ta pai
ashi aser shilem agirtem dang iba
scheme indang awareness
prokshitsü ayongzüka liasü. Pai
iba maongka agia rooftop solar
systems ya inoktsü ayongzüka
liasü.

Iba Abhiyan ya Deputy
Commissioner, Dimapur, Dr.
Tinojongshi Chang, NCS-i
semzüktsü. Pai iba sentong nung
jembidang PM Surya Ghar:
Muft Bijli Yojana kübok teyari
agütsü ayongzük aser iba
sentong yagi Central aser
States sorkar nungi subsidies
agüja 'clean energy' nung
senotsü teyari agütsür ta ashi.

Pai Government of India
aser Government of Nagaland
dang iba scheme tenzükba
atema tenüngsang agütsü aser
banks aser financial institutions
temi iba teyari agitsüpur nem

loan agütsüba asoshia pelaba
lemsatepa liasü. Pai nüburtem
dang iba facilities agitsü ajungshi
aser on-the-spot registration
atema vendors aser bank nungi
teshimtet nisungtem camp nung
ajurutettsü ta ashi.

Iba subsidy ya March ita
tashi alitsü, anungji memonui iba
maongka agitsü ayongzüker, ta
pai ashi. Iba scheme ajanga
kidang mamshimaba electricity
ya meyiper grid nung inoktsütsü
aser sorkar indang power supply
nung yaria nübur timba
ajangzüktsü, ta DC Dimapur
ajanga metetdaktsü.

Iba senden nung Er.
Orenvungo S. Ovung, SDO
(Electrical) menden liasü aser
PM Surya Ghar scheme nungi
teyari agirtem, vendors aser
banks nungi ketdangsür temia o
tatsütsü jembia liasü.

Mokokchung district asoshi
PM Surya Ghar: Muft Bijli Yojana,
Seva Setu Abhiyan ya Deputy
Commissioner office compound,
Mokokchung nung October 14,
2026 nü SDO (Civil),
Mokokchung, Ajay Moktan, IAS
ajanga semzükja liasü.

Moktan-i iba sentong nung
jembidang iba scheme kübok
central aser state subsidies ya
shilem 70-80 shi lir aser iba sen
ya beneficiary indang bank
account nung indang-indanga
inoktsür, ta ashi.

State nung iba maparen
inyaktsü asoshi RTS Vendors 26
dak tema lir aser kidang energy
(kW) inokba yari senotsü tera
balala alitsü ta metetdaktsü. Iba
scheme kübok kilem nung solar
ya RTS Vendors temi
beneficiary-i mulungba nung
inoktsütsü aser küm pongu tashi
angati anepalutsütsü ta ashi. Pai
iba subsidy ya March 31, 2027
tashi alitsü ta metetdaktsü.

Iba sentong nung
Mokokchung nungi beneficiary
kati kuli mesatepba mapang, pa
July ita iba rooftop solar system
ya inokba sülen ita shia
electricity bill 1700 arua aliba
tangbo 230 arur ta ashi. Pai
installation process ya anogo ka
ser tesadang agi aser subsidy ita
ana tsüngta aru ta ashi.

Executive Engineer,
Mokokchung, Electr ical

Division, Er.  Chutsusie
Thowachu-i o tatsüka
jembidang,  rooftop solar
system ya tangbo domestic
asoshi kisüng lir ta
metetdaktsü. Mokokchung
district nung vendors ya M/s
Smart Tech aser Native
Enterprises dena lir aser DC
Office Complex, Mokokchung
nung October 14-16, 2026
anogotem anepdang 10:00 ako
nungi nikongdang 2:00 ako
tashi arua registration süa
nüngdakba teyari agitettsü, ta
ashi.

Kohima nung rooftop solar
installations temaba jenjangi
ajungkettsü aser iba scheme
nungi teyari agiba nung
yariteptsü atema Pradhan
Mantri Surya Ghar: Muft Bijli
Yojana kübok Seva Setu
Abhiyan sentong Secretariat
Junction, Kohima nung
October 14 nü ayongzük aser
October 16, 2026 tashi alitsü.

Iba sentong nung Principal
Secretary, Power,  Dr. KD
Vizo, ITS ajanga nüburtem
dang iba teyar i agitsü
ayongzüka liasü.

Solar energy ajanga sorkari
power aliba ajemtsü aser
power generation tali nungi
consumers ajangzüktsü, koba
on-grid, off-grid aser hybrid
solar system nung angutsü, ta
pai rateta ashi.

Chief Engineer, D&R,
Department of Power,  Er.
Lobosang Jamir-i jembidang,
consumers temi Government of
India nungi subsidies sen
85,800 aser State sorkar nungi
sen 50,000 (meyokteper sen
1,35,800) tashi agitettsü ta ashi.

Chümoukedima nunga iba
Seva Setu Abhiyan sentong ka
Bodhbarnü DC Office,
Chümoukedima nung
ayongzüka liasü. PM Surya
Ghar: Muft Bijli Yojana kübok
subsidy ya 1 kW atema sen
53,000 (central sen 33,000 aser
state sen 20,000) alitsü, 2 kW
atema sen 1,06,000 (centre sen
66,000 aser state sen 40,000)
aser 3 kW nungi 10 lW tashi
atema sen 1.35,800 alitsü (centre
sen 85,800 aser  sta te sen
50,000) ta sentong nung
metetdaktsü.

Deputy Commissioner Office Complex, Purana Bazar, Dimapur nung October 14, 2026 nü
Pradhan Mantri Surya Ghar: Muft Bijli Yojana (PMSG: MBY) indang Seva Setu Camp
ayongzükdang DC Dimapur, Dr. Tinojongshi Chang, NCS-i vendors tem den sensaksemba
mapang tangokba noksa ka yangi angur.

Dimapur, Mongputeni/Oct.
14 (TYO): Yongphang Village
nungi Yangching ajanga (BRO
Road) Ukha Lampong tashi
Upgradation of Inter District
Connectivity Road tenzükba
sentong ka October 14, 2026 nü
Longleng aser Mon tsüngta
Yeangmon (Pangsha Bridge)
nung agia liasü, kong MLA
Naiba Konyak, MLA A.
Nyemnyei Konyak aser Advisor
& MLA A. Pongshi Phom
nungertem dena liasü.

Advisor, Airways and
Railways, A. Pongshi Phom-i
Konyak aser Phom nunger
tsüngta akhi mapang nungi
adianu ama lia aruba indang
nenshia ashi aser kin anaprong
nungi nübur lenirtem dang
region nung lenmang yangluba
project nung amalitep akatsü
ayongzük.

Konyak aser Phom nunger
ya adianu ama jembir, anungji
anatsülen lenmang yangluba
ajanga shinga nema timtem
magütsütsüla, aser ibai nüburtem
asoshi temoatsü ama
agizüktsüla, ta pai ashi.

Pai iba lenmang yanglutsü
arur nisungtem aser
departments den amaliteptsü
nüburtem dang ayongzük aser

project takok angutsü atema
külemi inyaktsü ajungmesoa
liasü.

Lenmang alignment aser
yimtsüngtem atema tzü source
tajungba bushitsü atema surveys
aika agitsü lir, ta pai
metetdaktsü. Terenlok ajak
nung lenmang aser tesendaktep
ya tongtipang lir, anungji iba
project ya tongtipangtiba
südaktsütsüla, ta Advisor
Pongshi-i ayongzük.

Project ya noklem lemsar
inyaktsü aser mapang agitsü
akok, sama renema inyaktsüsa,
ta pai ashi.

Sentong nung MLA, Naiba
Konyak aser MLA, A.
Nyemnyei Konyak natia jembia
liasü.

Yongphang Village Council,
Yangching Village Council,
Ukha Lampong Village Council
aser Ukha Village Council
chairmen tem, E.E. PWD
Longleng Division aser Phom
People's Council tir ajanga
sentong nung o tatsütsü jembia
liasü.

Iba sentong nung JE PWD
Longleng Division, Lakphak
menden liasü aser pastor, Ukha
Baptist Church ajanga
sarasadema sentong tembang.

Longleng aser Mon tsüngta
lenmang yanglushi tenzüker

Longleng aser Mon tsüngta Upgradation of Inter District
Connectivity Road tenzükba sentong ka October 14, 2026 nü
Yeangmon (Pangsha Bridge) nung agidang tangokba noksa
ka yangi angur.

Bihar kübok Vaishali nung rong meküpba lendong nung nisung 14 asüDipke-i CJP pusemertem dang
Central Park nung adenshitsü mepishi

IDBI Bank Ltd nung Authorised Officer ka ama tsünglanglen sign süa aliri Securitization and Reconstruction of Financial
Assets & Enforcement of Security Interest (SARFAESI) Act, 2002 aser Security Interest (Enforcement) Rules 2002 nung
rule 3 aser section 13(12) kübok agüja aliba tashi amshia shia aliba anogo nung demand notice ka ajanga sen apurtem
/ Co-Borrowers-i sentsüh meshiba ama magütsütet nung sen apurtem / Co-Borrowers aser public dang ya sangdonger,
tsünglanglen sign süa aliri iba Act nung section 13 kübok section (4) aser Security Interest said (Enforcement) Rules 2002
nung rule 8 nung agüja aliba tashi amshia item accounts anema shia aliba anogo nung tsünglanglen shia aliba kiojen
agiadokogo.
Talisa sen apurtem/Co-Borrowers aser public dang iba kiojen dak sendakba nung kecha inyaksangshi masütsü metetdaktsür,
mesüra IDBI Bank Ltd nem tsünglanglen shia aliba sen den külemi interest & cost/ charges agütsütsüsa akümtsü. Sen
apurtem dang iba Act nung Section 13 kübok Sub Section (8) nung ajemdaker mapang shidak nung kiojen alangzüktsü
metetdaktsür.

October 14, 2026 nü Vaishali district nung Ganga ayong nung passenger rong ka meküpokba
lendong nung nisung 14 asüba sülen kinüngertem kar mangyimba noksa nung angur.

New Delhi, October 14
(Agencies): Bodhbarnü Bihar
nung Vaishali district kübok
Rampur Shyamchand yim anasa
Ganga ayong nung passenger
belenba rong ka meküpokba
lendong nung tetsür-tanurtem
densema nisung 14 süogo.

Tang nisung trok hospital
nung lir aser nisung asem
kümzükogo, ta Rashtriya Janata
Dal (RJD) lenir aser Raghopur
MLA, Tejashwi Yadav-i
metetdaktsü.

Osang angazükba agi,
benjung ka nung adentsü atema
tanur kar rong nungji aoba sülen
meyipa arudang rongji
meküpoka liasü.

Vaishali District Magistrate,
Varsha Singh-i, tang tashi nung
tasümang 14 ngutetogo saka
maitsü aika mejangja, ta

metetdaktsü.
Iba osang angashia Ato

kilonser Narendra Modi-i tejashi
lemsatepba den külemi Prime
Minister's National Relief Fund
(PMNRF) nungi asürtem
kibong shia nem sen lakh anana
agütsütsü aser Prime Minister's
Office (PMO) nungi yirua
alirtem shia nem sen meyirjang
tenemnem (50,000) agütsütsü,
ta sangdong.

"Vaishali, Bihar nung rong
meküpoka nisung aika asüba
osang angashia jashir. Ni
takoksa angur kibongtem den
mangyim jashi lemsateper aser
yirua alirtem tekeraba nung
aneptsü atema sarasademtsür.
Local administration-i takoksa
angurtem den yaritepdar," ta
Modi-i X ajanga metetdaktsü.

Bihar Chief Minister Samrat

Choudhary-ia iba tatalokba
atema tejashi lemsatep aser
asürtem kibong shia nem sen
lakh pezüzü agütsütsü, ta
sangdong.

Paisa administration dang
teyari agütsüba maparen
tekeraba nung inyakang aser
yirua alirtem nem medical
treatment shidak agüjang, ta tuyu.

Iba osang angashiba sülen
RJD MLA Tejashwi Yadav-i
Vaishali District Magistrate
Varsha Singh den phone ajanga
osang metepela aser
ketdangsertem dang tekeraba
nung teyari agütsüba maparen
inyakang aser yirua alirtem nem
medical treatment tajungtiba
agüjang, ta tuyua liasü.

Ketdangsertemi iba rong
lendong ajuruba kuli
bushisüngdang tenzükogo.

New Delhi, October 14
(Agencies): Ato kilonser
Narendra Modi aser Canada
Ato kilonser Mark Carney na
phone ajanga jembidang tenati
tekeraba nung linük ana tsüngda
Comprehensive Economic
Partnership Agreement
renemtsü aser 2030 küm tashi
nungbo linük ana tsüngda
shishilembaba senotsüji shilem
anasü akümtsü bangjemogo.

Taküm December ita nung
G20 summit nung adentsü atema
US-i aoba mapang nung Ato

kilonser Modi-i Canada
semdangtsü, aser iba mapang
nungji linük ana tsüngda
shishilembaba tezüngzüktep
agitsü imlar.

Iba dak alia sangküm
Republic Day anogomong
sentong nung Canada Ato
kilonser Carney tongti
tesemdanger asütsü ta osang
angazüker.

Canada foreign minister
Anita Anand aser trade minister
Maninder Sidhu nata tang India-
i arua lir.

Modi-i, Carney tenati
tesendaktep tajungba akümtsü
aser shishilembaba, energy
aser  tech security atema
amalitepa inyakba tajungba
akümtsü atema jembiogo, ta
metetdaktsü.

Canada-ia sangdong ka
ajanga, "Lenir anati Indo-
Pacific region ajanga alima
tesem aika kongshiba tebilemtsü
lemsatepba den külemi energy
aser aluyimba sectors nung
tesendaktep tajungba akümtsü
atema jembi," ta metetdaktsü.

New Delhi, Mongputeni/
October 14 (Agencies):
Cockroach Janta Party (CJP)
tentetsang, Abhijeet Dipke-i
linük meimertem dang
Hokolbarnü Delhi nung aliba
Central Park nung linük wako
amer adenshitsü tayongzükba
agütsü.

Paisa, CJP züngsemtem-
Saurav Das aser Ashutosh
Ranka nati linük wako ayipshiba
atema tena tepuokdak ayu, ta
metetdaktsü.

Bodhbarnü Dipke-i, "Linük
wako ayipshibaji ozüng alema
inyakba mapa masü ta asenoki
sayutsü. Delhi tonga
marutetertemi peipei yimti nung
linük wako amer jajang," ta ashi.

CJP otongdar ana- Das aser
Ranka nati tezüngzüktep agia
aliba anema inyakogo aser
Jantar Mantar telungi ai, ta tena
nem tai tonglokja tena anogo

pongunü atema judicial ket nung
agütsü aser Tihar Jail nung
puokogo.

CJP züngsemtemi linük
wako amer Chief Election
Commissioner Gyanesh Kumar
anema yimyim ayimba sülen
police-i pua liasü.

Dipke-i, "Linük wako
ayipshiba kija atema Saurav
aser Ashu na jail nung puok, ta
nenoki meteta lir. Ni linük
meimer ajak dang October 16
nikongdang linük wako amer
Central Park, Connaught Place-
i arung ta mepishir. Linük wako
ayipshibaji ozüng alema inyakba
mapa masü, ta asenoki sayutsü,"
ta metetdaktsü.

"Iba atema ni-a jail nung
puoktsüa akok, saka ni shisa
mebulur. Linük wako ya kü
akhümket aser ni ibaji
ajungkettsü," ta paisa
metetdaktsü.

New Delhi, October 14
(Agencies): US Secretary of
State, Marco Rubio-i October
17 nungi October 22 tashi nung
India aser Uzbekistan na
semdangtsü; asalentong aser
rongsenkettzüng tesendaktep
tashi itshitsü iba denji külemi
energy atema amalitepa
inyaktsü, commercial
investment aser regional
security atema-a jembitsü, ta
Bodhbarnü US Department of
State-i metetdaktsü.

Rubio-i Samarkand,
Uzbekistan tama semdangtsü,
iba sülen Mumbai aser
Jamnagar na semdangtsü. Iba
mapang nung pai Asia nung
aliba linük pongu nungi tongti
ketdangsertem aser US
business leaders 200 ajurutsü.

Rubio-i India semdangba
mapang nung US-India
asalentong partnership tashi
itshitsü atema jembitsü, iba denji
külemi regional aser international
onüktem nung o lemteptsü.

Rubio-isa commercial
investment aser
rongsenkettzüng tsütsü amalitep
tajungba akümtsü atema
business lenirtem ajurutsü.

Taküm May ita nunga pai
India semdangba Quad Foreign
Minister tem senden nung dena

liasü; iba mapang nungji
External Affairs Minister S
Jaishankar tenata senden amen.

India aser US na tsüngda
shishilembaba tezüngzüktep
agitsü atema jembishinüba nung
tetsükdaktsü aika aliba mapang
nung pai India semdangtsü.

US Tir Donald Trump-i India
aser Pakistan na tsüngda
ceasefire tezüngzüktep agibaji
pa ajanga lir ta aiben jembiogo,
iba denji külemi Oman nunger
tzüyim nung US sepaitemi
amakdang India nunger asem
asüba ajanga linük ana tsüngda
tesendaktep tera raksar lir.

Iba dak alia India nung voters
million 130 agienba atema
longkak aitba mapang ka nung
pai India semdangtsü. Tang
tashi nungbo iba onük dak
sendakba nung US-i kecha
jembia mali.

Rubio-i Jamnagar
semdangtsü, kechiyong Gujarat
kübok iba yimti nung Reliance
Industries' refinery lir. Alima
nung single-site refining facility
tulutibaji ibai lir.

Taküm March ita nung
Trump-i, Reliance Industries
nungi investment ajanga US-i
küm 50 tsüngda tang
mezüngbuba refinery
amenoktsü, ta metetdakja liasü.

October 14, 2026 nü New Delhi nung Union Commerce &
Industry Minister Piyush Goyal aser taoba mapang UK Prime
Minister, Rishi Sunak na senden amendang tangokba noksa
nung angur.

US Secretary of State Marco Rubio-i India semdangtsü

Republic Day nung Canada Ato kilonser Carney tongti tesemdanger asütsü

Voters Aser Vote Tashi

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

India nung electoral roll yanglushitsü atema Election
Commission-i benokba Special Intensive Revision
(SIR) inyakyim kübok voters million 130 dak tali

tenüng agienba anema aser Chief Election
Commissioner, Gyanesh Kumar anema tang CJP aser
opposition party temi tesüiba anogo aika longkak aita
arudar; atangji Election Commission nung inyakyim
meshidakba lira melenshitsü aser taruba Lok Sabha
election tashi nungbo election inyakyim jungjunga
benteter alitsü imlar. Voters aser Votes tashi ya atamata
masü; votes ajanga linük ka tarutsü jenjang lateter,
ajisüaka India nütsüng teimbakati vote ka koda senti,
iba jenjangji ano junga mangatet. Votes ajanga lenirtem
shimtsü aser item lenirtem asalentong nung linük anitsü,
ajisüaka India nungbo voters aikati terenlok mapatem
asadanga mesüra tarutsü atema shisadanga vote
magütsür saka tanü ajung asa-a mesüra peii saklokba
candidates/party nem vote agütsür, aser iba jagi linük
mainer. Asenoki tesüiba mapangtem nung election agiba
reprangdangra 2004 küm Lok Sabha elections nung BJP-
i aniba NDA-i takok angutsü ta temelung lema parnoki
election tekaraba ayonga agi saka tamakok angu. Ano
2009 küm Lok Sabha election nung nisungtemi Congress-
i aniba UPA-i tamakok ngua sorkar melentsü ta bilema
liasü saka ibajia tai liasü. Tang tesüsa 2024 küm Lok
Sabha election nung tangar teyari magii BJP-i parnok kijai
sorkar akümtsüsa menden 400 dak tali angutsü ta bilema
liasü, saka parnoki majority menguteti liasü. Item kuliji
ajanga India nungbo nisungtemi vote koma agütsüar ibaji
asadangtsü kanga tasak. Iba dak alia poll survey balala
nunga amangtsü tasak kechiyong aiben tai asadangteter.
India kübok state teimbaka nung nisungtemi terenlok
mapatem asadanga aser tarutsü atema shisadanga vote
magütsür ta asadangtetogo. Iba denji külemi sen aser
tashiyim amshiba agi-a shilem tulu agir. Ano külen media-
ia nüburtem nem ochi osang agütsü nungbo nisungtem
melungjang nung teshisadangba alitsü aser tetemsü
candidates/party nem vote agütsütsü, ajisüaka media
house aikati party kar den zükloker inyaksangshir,
ibayongji nüburtem nem aiben osang tai agütsür. India
nunger election yamaisa agira 2047 küm tashi nungbo
terenlok linük ka akümtsü nükjidongji asangsang nung
mataloktsü. India linük tang koba jenjang nung lir, ibaji
metettsü atema nüburtemi osangkaket balala azünger
aser news channel balala repranger, anungji media-i
shinga tsütsülena meshie yimtenren party balalai
election manifesto nung nangzükba inyakba mesüra
meinyaktetba, linük rongsenkettsüng jenjang, loktiliba
jenjang aser sorkari inyakteta aruba mapatem osang
atangji metetdaktsütsüji kanga tongtibang, kechiyong
ibaji ajanga nüburtemi telemtetba shidak agiteta sorkar
shimtsü. Tesüiba mapang agia aruba election aika nung
party temi nüboyimba sentong nung jembiba onüktemji
reprangdangra, tenangzükbatem aser party asalentong
metetdaktsüba dang nungibo party o party na tsüngda
kati ka aitsütepba teimba. Shidakba agibo parnoki linük
rongsenkettsüng aintsü, lanurtem atema mapa
adokdaktsütsü, sensakertem aser aluyimertem jenjang
ajungkettsütsü, mozüki/school jenjang ajungkettsütsü
aser osettsüset jenjang atuba azüoktsü atema asalentong
tejangja yanglua nüburtem nem ibaji metetdaktsütsüla.

AO LIMA GROUPING MARCH 11 NUNGI 1957 KUM
PIYONG AJURUBA TATALOKBATEM

~ M.meren Ex.Pastor Ungma

Naga lima nung atalokba Grouping otsü nungi süngsang tila
ka koba Ungma Grouping nung alitsü arur Longsa nungeri
ajuruba aser Grouping nung Ungma yimdak ajurua aoba
tatalokba tatsü agi zulur. Aolima nung Grouping otsüji nisung
tebang agibo meshimatsüsa talokbatem lir item rongnung ka-
ana agiteta zulur. Aser iba Grouping ya alima kecha nunga
kodanga mamshidangba mapa tasen ka Indiai Naga nunger dak
inyakba mapa tasen ka lir. India temzüng nunga zulua maliba
ka inyakba asütsü südi saka India Army special power ozüng
ajanga parnoki kechi junger ta molungtet iba amaji asen lima
nung Grouping maparen ya inyak südi. Alima otsü kecha nunga
iba ama inyakba aser kangshiba otsü nung mali aser mezüngshi
saka akidang Babylon nungeriang Yihuda nunger  mirijang jenti
alena bener Babyloni  bener aoba otsü lir

1957 mapang tashi nungji Ao yim 46 shitang liasü, aser item
yim 46ji center 14 lemsar center kar nung yim pungu aser kar
nung yim asem-pezü ta yamaji lemsar grouping sentepdaktsü, aser
item ajakji kenepyongi ajungbena tang grouping jagi miner ao, aser
yimtsüng shia nungji mapusudangyongi yim nung mi asen yamaji
India Armytemi inyak. Ajioda Khensa yimdak atalokba kar
shisemer, anepungi  yimer mesaki lia yimdak mi asen anungji
tantsür tambur kibung ka nung par ki dak mi jangruba ngua aoksa
saker tenaprongla jena ayazüktsü merangdang Armytemi
tenaprongla par kidangji kaseta yutsü aser temangjia magizüke
idakji rongdaktsüba ataloka aru.Ano iba nepjisa India Army nungi
sudi arua alir kati Army dangji yimlibilema  ki nung mibo teyok ta
mebishia ao nung paa idakji kaseta yutsü, iba mapang nungjisa
yimer mi nungi jenzüka aor nisung ana yimdakjisa longdaka
kasettsü aser tetsür ka tekong nung kator jenzük, yamaji Khensa
nungbo kenep yongi nisung 5 tashi kasettsü aji oda par  yimdak
kenepyongi yamaji atalokba shisemertangashi yim ajak nung yamaji
ataloka aruogo. yamaji Aortem tebang agi rasa ashi majung
kangshia aru.Asen limai Indiai yokba Armytemji mezüng Assam
police aru aser Naga nunger ki ajak bentokja yimdaklir
kangshibajibo Assam policeitemi inyak. Aser Assam police nisung
50  Ungma nung mezüng arua ali aser parnoka tajemerji aonung
shia Gounburatem ajak parnok mejangba ki meketa yipdaktsü.Iba
sülen Assam Rifle, Kamount Regiment, Jath Regiment, Gorkha
Regiment, itemji nisung ama atu saka ajakji mojing tang nungi
tamajungba liasü, itemji tetsübok nung abenba nisungtembo masü
asü südi, kechiyong temeimji parnok dak semsalaka mali asü.
Parnoki asen tsürabur kangshibaji  tanü aliba nüpurtemi angu
nungbo süjia aotsü südi. Atalokba o balaka kar shisemertangashi
Grouping indang ano tenzükdi.  grouping aortem ajungaji
kenepyongi miner aotsü aser grouping senteptsü yimdakji atsü
tapu asem tashi agi atsübanger shinga kolenia modaktsüe shibanga
ayutsü aser Arem nung alirtemji aya agi südaktsütsü nükjidong
nung yamaji shibanga ayutsü sentong liasü aser yamaji inyak. Tanü
iba tia nungji lisemer aika mali ajak sümaogo,anungji aikati
zübazüba bilema alitsü saka iba tiaji ajururtemi kanga kokoa
bilemtettsü. Iba grouping mapang nungji yim shia nung tasüba
jenti atalok, aser aya agia aika asü, asenoki Laishiba nungi Yihuda
nunger ayatai indang jembir saka asenok Naga nungertem Yihuda
nunger kangshiba den kecha  balaka masü liasü. Iba ama tekangshi
mapang nung meketa aliba kintem kecha nungi teyari maru, aser
Naga nunger asoshi o meten shitsür  shinga kina mali asü.

(Maneni asüng adok nung...)

- Tangsen Lemtur



Tzüsem Temalen Reprangang
T.Ken 93:1-5

Tamajunger mapa agi na nungpanga arudang
nai kechi inyaktsü? Ken züluri kechi inyak aji
inyakang. Pai Tsüngremer chuba menden
reprang. "Kibubai chubar; pa sentsüwangshi agi
sobua lir; Kibuba tashi tait agi sobua lir; iba
jagi Pai pasasa naibanga lir: alimaji
marakzütettsüsa tenteta lir" (t.1). Yipru
mopungi Kibuba chuba menden
marakzütetdaktsütsü: saka aiben asenoki
temalen merepranger. Asenoki yipruji angur
saka Tsüngrembo mangur. Asenoki tzüsem
temaba temabai angur, aser asenoki tamang
agi Tsüngrem chuba menden akanga yanglua
aliba mangur.

Ano ken züluri Tsüngremer taküm kuli
angashi. Pai tzüsem nungtepba ola manga.
Tanü nai tetsübutsü ola aika angashitsü akok.
Item nung temulung tagütsü. "Ne kidang teti
tatem maka temeshi alitsüji tim dang" (t.5).
Ken züluri Tsüngremer taküm kuli angashi
aser ashi, "Ni Tsüngrem O nung amangtsü
akok."

Iba ken yagi Peter tzüma nung jajaba
bilemtetdaktsür (Matt. 14:28-31). Pai pa tenük
Kibuba nungi pilar aser Pa tenangzükba amatok.
Yisui pa dang ashi, "Arung." Peteri nüngdakba
ajunga agi ibaji dang liasü. Pai pasasa dang ya
ashitsüba liasü, "Yisui 'Arung,' ta ashir süra,
ni arutsü akok"- kechiaser teti pa ozüngji ain
agütsüba lir.

Tsüngrem chuba menden yanglua lir, aser
Pa taküm kuliji shidak. Kodang nai yipru aruba
ngudir, Tsüngrem chuba menden angutsü
asoshi ne tenük azükleni rangketa yokang aser
Pa angashitsü asoshi ne narong lapokjang. Pai
tashi aser ain agütsütsü nangzükba nung ne
tamang yuang aser amangang.

Nepalese Bible College ka nung S Korea nunger Khristan 24 apu

Nepal nung police-i South Korea nunger Khristantem apudang tangokba noksa nung angur.

October 14, 2026: Israel
nung Khristantem anema
inyakba kanga bulua kümdar, ta
Religious Freedom Data
Center-i metetdaktsü.

Khristantem anema inyakba
tatalokba aika lir, ajisüaka item
tatalokbatemji reshikangshiba
category nung züngshitsüsabo
masü, ta parnoki metetdaktsü.

Israel nung nütsüng shilem 2
shi dang Khristantem lir; iba
linük nung nütsüng shilem 73 bo
Yihuda nungertem lir aser
nütsüng shilem 18 Muslim
nungertem lir.

Religious Freedom Data
Center-i, "Khristantem anema
inyakba tatalokbatemji ken o
tulubo masü, ibayongji police-ia
item ama tatalokbaji
mezüngshir. Aiben
ketdangsertemi, item ama
tatalokbaji ozüng alema inyakba
aibelen tulu masü, anungji ken
o tulu tekümdaktsü ta ashir.
Ajisüaka iba ya ken o tulu ta
ashir, kechiyong anogo shia
langkabosa ataloker.
Khristantem dak metzü
metsüloktsüba asütsüa akok, o

tamajung ashiba asütsüa akok
mesüra Tenla ki raksatsüba
asütsüa akok. Item ama
tatalokbaji kecha masü ama
sendoka yutsüra ibaji ajanga
nisung tamajungertem taliba
dang tasü itshidaktsütsü," ta
metetdaktsü.

Religious Freedom Data
Center-i tesüiba küm asem tashi
Israel nung Khristantem anema
inyakba tatalokbatem osang
bendena arudar aser ita asem
shia item report agütsür.

Tesuiba kümtem nung Israel
nung tensa kanga mejungi liasü,
talisa 2023 küm October 7 nü
tatalokba sülen Israel nunger
aikati Yihuda/Israel nunger
masüba nisungtemji amokmeren
ka ama züngshir.

Khristantemi Lai tesayuba
nung ajemdaker Israel pusemer
aser Yihuda nunger pusemer.
Khristantemisa, alima tesem
balala nung Yihuda nunger
sempapa anema ola adoker
aser Yihuda nunger pusemer,
ajisüaka Israel nung Yihuda
nungertemibo Khristantem
anema inyakba manener.

October 14,  2026:
Chhattisgarh Freedom of
Religion Act, 2026 anema
benokba ken o ka October 8
nü Chhattisgarh High Court
nung angadangogo.

Temepishiba ken o nungji
ajemdaker  High Court-i
Chhattisgarh state sorkar dang
hopta asem tsüngda
telangzüba agüjang,  ta
tuyuogo.

Taküm March ita  nung
Chhattisgarh Legislative

Assembly nung Chhattisgarh
Dharma Swantantrya Act
(Freedom of Religion) agizüka
liasü aser April ita nung state
Anghi agizükba sülen iba
ozüng benoka liasü.

Advocate Harshmander
Rastogi-i iba Act anema
temepishiba ken o agütsü aser
High Court  nung Dr. S.
Muralidhar aser  Manoj
Paranjpe nati ibaji benoka liasü.

Nisung kati yimsü melentsü
atema sorkar  dang nungi

temelaba agitsü menüngdaker
mesüra jelia  sorkar
ketdangser tem nem
metetdaktsütsü menüngdak, ta
parnoki court dang ashi.

Tang Chhattisgarh state
kübok distr ict  a ika nung
Khristantem anema inyaker;
yimtsüngtem nungi
Khristantem meindoker,
yimdak leper  nung
Khristantem tasümang
meremdaktsür aser loktiliba
nung Khristantem sendoker.

October 14, 2026: Tang
Myanmar (Burma) kübok
Kachin state nung sepaitemi
parnok maparen balala atema
Tenla ki ama amshidar, ta US
nung amenoka aliba Burma
Research Institute (BRI)-i
metetdaktsü.

Tang tesüsa Kachin state
kübok Mohnyin jila nung aliba
Nant Mun Baptist Arogo Tenla
kidang sepaitem graduation
sentong agia yi jemtepa liasü.

Iba dak alia sepaitemi St.
Joseph Catholic Arogo Tenla ki
sepaitem headquarters ama
amshidar aser kasa complex
nung sepaitemi Arogo kiojen ka
raksatsüogo.

Kachin state nung Khristan
nütsüng aika lir, aser parnoki
sepaitem yimsüsüba anema
nokdaker.

September ita nung Shanni
Nationalities Army (SNA)-i
Tenla kidang graduation

sentongji  agia liasü. Iba sülen
parnoki yi jemtepa
tsüngsangtep.

SNA aser Burma sepaitemi
Nant Mun Baptist Arogo Tenla
ki aser St. Joseph's Catholic
Arogo Tenla ki naprongla
atsünga agiogo. Iba dak alia
SNA-i Baptist Arogo Tenla kiji
sepaitem training agiba tesem
ama amshidar. Tang tashi nung
iba Tenla kidang sepaitem telok
trok training agiogo.

US nung aliba Kachin
Khristan lenirtemi sepaitemi
Tenla kitem amshibaji sashia
aitsüba den külemi US Tir
Donald Trump dang tiyongtsüi
ia inyaktsü mepishiogo.

BRI CEO, Zo Tum Hmung-
i, "Ni Nant Mun Baptist Arogo
aser Kachin Baptist Convention
atema sarasademtsür. Burmese
sepaitemi Burma nung yimsü
temeden anema inyakba ya ni
sashia aitsür," ta metetdaktsü.

Kachin Amerian Baptist
Association nung Tir, Rev. Dr.
La Seng Labya-i Trump
administration dang Burma
nung Khristantem kümzüktsü
atema inyakdaktsüner, ta
mepishiogo.

Kachin Baptist Churches
USA General Secretary, Rev.
Lakang Dau Qae-ia US dang
Burma ya tanaben Country of
Particular Concern (CPC) ta
sangdongang, ta mepishiogo.

Taoba mapang Kachin
Baptist Convention nung Tir
Rev. Dr. Hkalam Samson-ibo
2019 küm White House nung Tir
Donald Trump ajurua Burma
nung Khristantem
reshikangshiba tebilemtsü
lemsatepa liasü. Iba sülen
sepaitem court-i pa küm trok
tepuokdak ayutsü obendang
agütsü, ta U.S. Commission on
International Religious Freedom
(USCIRF)-i metetdaktsü.

October 14, 2026: Nepal
nung police-i South Korea
nunger Khristan 24 puogo;
parnoki ozüng alema Khristan
yimsü tesayuba agütsü aser
training agütsü, ta parnok nem
tai tongloktsü.

October 9, 2026 nü Morang
district nung aliba Nepal New
Covenant College (NNCC)
nung South Korea nunger
Khristantemji apu.

Osangbener den jembidang
NNCC Principal Sarad KC-i,
Bible college nungji South

Korea nunger Khristantemi
tamangertem den sensaksema
liasü, ajisüaka parnoki yimjak
nungbo sayutsüngi masü, ta
metetdaktsü.

NNCC nung 2013 küm nungi
Nepal nunger Khristantem nem
theological courses agütsür.

Nepal nung nütsüng shilem
80 bo Hindu nungertem lir aser
Khristan nütsüngbo shilem 5
(million 1.5) dang lir, ajisüaka iba
linük nung Khristan nütsüng
rendar.

Osang angazükba agi, India

nung Hindu nationalist teloktemi
Nepal nem funds agütsüba
ajanga Nepal nung minorities
anema inyakba kanga bulua
kümogo.

Nepal linük nung Khristan,
Muslim aser Buddhist nunger
tekülem kitem aser yimsü dak
sendakba sentongtem anema
inyakba kanga bulua kümogo.

Nepal nung dang masü saka
Russia densema linük aika nung
South Korea nunger
Khristantem aser missionary
tem apuba osang aika lir.

Myanmar kübok Kachin state nung sepaitemi Tenla ki ana amshir

Chhattisgarh nung anti-conversion ozüng anema court nung ken o benok

Israel nung Khristantem
anema inyakba bulua akümer

OLONG PAITEP   # 7679 TELANGZÜBA

OLONG  PAITEP # 7680

AO OSHI ANGAZÜKDAK:
TANÜ ANGAZÜKTSÜBA OJANG

Mangahangwa

(n) tanur asoba (birth)

* Ozü kidangseri tetsü to mangahangwago ta metetdaktsü.

Mahenkohen

(adj) memeimi amshiba, sempaba ( dislike,unkind, ill treatment)

* Shingaia shinga chir mahenkoheni mamshitsüla.

NAI-A YA METETTER

LANGTSÜNGLEN :

1. Aruli, 3. Balala, 5.Suwar,

6. Belem, 9. Süjak, 10.Aonung,

11. Dokan, 13. Tinu.

TIPLEN :

1. Aben, 4. Artsü, 7. Lisem, 8. Liwa,

9. Sarasadem, 12. Aket, 14. Mangu,

15. Anünü, 16. Ango.

TIPLEN

1. Anenzükdak ki - (5)

3. Asür mangyimba - (5)

5. Temulung nung shisadang - (5)

8. T _ _ _ lu - (3)

10. Takdang  temalen - (9)

11. Tesa _ _ _ a - (3)

13. Ajungbena temulungjang

tongtonglatsü atu - (5)

15. Tejen lai nung tesayur - (5)

16. Tsüngsak-mopung - (5)

LANGTSÜNGLEN

1.  Reprangdaktsü - (4)

2. _ _ _ ur - (3)

4. Kiojen yangludak - (6)

6. _ _ _ _ _ _ _ ait - (7)

7. Nagaland nung ayong  ka - (5)

9. Küm kasa purtem - (5)

10. Tetsüng tajemetdak - (6)

12.  _ _ _ _ adenshi - (4)

14. Tsünüsenbongtsü adokdak - (3)

1 2 3 4

5 6 7

8

9

10

11 12

13 14

15 16

Guwahati, October 13, 2026
(Agencies): Assam kübok
Nalbari nung October 13 nü
lanur tetsürtem aser Gen Z
lanur 30,000 tema pro-
government rally ka nung shilem
agiogo.

Iba sentong ajanga Prime
Minister Narendra Modi aser
Chief Minister Himanta Biswa
Sarma nati sorkar
ketdangsübaren pusema
nungitba sayur ta tayongertemi
ashi.

Iba sentong ya Nalbari
Assembly constituency nung agi
aser local MLA & Cabinet
Minister Jayanta Mallabaruah,

Assam BJP president Dilip
Saikia, state organising
secretary Ravindra Raju aser
district nungi tanga MLA tem
aden.

Sentong nung shilem
agirtemi "Careers Over Chaos"
amala tezülubatem bener shilem
agia liasü.

Mapa inyaktsü bushir lanur
aikati Assam sorkar indang
recruitment initiatives nem
tenüngsang agütsü. Government
jobs atema selection maparen
transparent aser merit-based lir
ta parnoki ashi.

Sorkari medical colleges
lapokba, infrastructure renlokba

aser industrial opportunities
ulushitsü merangba atema
shilem agirtemisa tenüngsang
agütsü.

Congress lennir Rahul
Gandhi aser opposition-i Special
Intensive Revision (SIR) anema
noktakba aitsür ta shilem
agirtemisa metetdaktsü.

Iba sentong nung shilem
agirtemi electoral roll verification
pusema nungit. Congress-i SIR
anema noktaker kechiyong iba
ajanga parnoki election nung
timtem ajurutsü ta parnokisa ashi.

Iba sentong nung nisung
30,000 tema aden ta asüba rally
ayongertemi metetdaktsüba lir.

Guwahati, October 14, 2026
(Agencies): Assamese
kentener Zubeen Garg asüba
ken o dak sendakba nung nisung
tenet dak tai tonglokja alirtem
rongnung kentener Amritprabha
Mahanta Mongulbarnü bail
nung chiokogo.

Gauhati High Court nung
Justice Pranjal Das-i October 9
nü Mahanta bail nung chioktsü
temelaba agüja liasü ta Special
Public Prosecutor Ziaul Kamar-
i ashi.

Mahanta ya Shekhar Jyoti
Goswami aser ano nisung ka
den külemi Haflong sub-jail
nung puoka liasü. Tanüngba tai
tonglokja alirtem Tamulpur jail
nung puoka lir.

Arishi küm 52 tain Zubeen
Garg ya September 19, 2025 nü
Singapore nung asü. Pa North

East India Festival nung shilem
agitsü atema ao aser tzüyim
nung tzü awadang arakset. Pa
asüba atema Assam ajungalen
nübortemi lungkak ait aser
bushisüngdang asütsü
takhangba agütsü.

Assam sorkari iba tatalokba

bushisüngdangtsü atema Special
Investigation Team (SIT) ka
tenteta liasü aser Garg den
külemi Singapore-i aoer aika apu.

Parnok rongnung festival
organiser Shyamkanu Mahanta,
Garg manager Siddhartha
Sharma, aser band members
Shekhar Jyoti Goswami o
Amritprabha Mahanta nunger
dena lir.

SIT-i chargesheet ka
agütsüba nung Amritprabha
Mahanta, Shyamkanu Mahanta,
Siddhartha Sharma aser
Shekhar Jyoti Goswami nunger
nisung tepsetba atema tai
tongloktsü.

Kentener Amritprabha
Mahanta bail nung chiokba ya
la metentsür masü aser la dak
tai tonglokja aliba ken o tem
okadak maneni angadangtsü.

Aizawl, October 14, 2026
(Agencies): Union Minister for
Development of North Eastern
Region (DoNER) Jyotiraditya
M. Scindia-i Aizawl nung Rs
331 crore shi alang development
projects 10 atema lung
azüngtsüogo.

Centre sorkari Northeast
a j unga len  in f ras t ruc ture
deve lopment  as er
investment tuluba inyaktsü
merangba mapang DoNER
Minister Scindia-i iba mapa
inyakogo.

Prime Minister Narendra
Modi-i northeastern states ti ya
"Ashta Lakshmi" ama jenjang
ka nung ayutsü meranger aser
Viksit Bharat 2047 atema
growth engines ama züngshir ta
Scindia-i ashi.

Pai Aizawl tezülen Tuivamit
nung Aizawl Institute of Arts
and Music for the Northeastern
Region lapoktsü.

India rongsenketzüng
renlokba nung Northeast ya
tongti kümogo. Mizoram nung
tenemkong ajanga nübortem
taginüba aser maongkatem sota
mayutsü ta Scindia-i ashi.

Northeastern states 8 ajanga
annual growth rates 9% aser
11% tsüngda lir aser iba ya
global aser national growth
rates den temaba lir ta DoNER
Minister-i Prime Minister'er
"Ashta Lakshmi" mangdang
indang lemsatep.

"Mizoram nung tenemtem
tulu lir, saka Mizoram nung
alirtem taginübatemji tenemtem
den talangba lir" ta paisa ashi.

52-km Bairabi-Sairang
railway line ajanga Mizoram
India'er railway map nung
densemogo. Iba line ajanga 15
lakh passengers senzüogo aser
Aizawl den Guwahati, Kolkata
aser Delhi sendakteper ta
Scindia-isa ashi.

Centre-i Chief Minister
Lalduhoma den Rs 200-crore
ginger mission atema inyaker
aser iba ya cultivation,
processing, branding,
transportation aser access to
international markets atema lir
ta paisa ashi.

DoNER Ministry-i tang
Mizoram nung Rs 4,710 crore
shi alang mapatong 375 inyaker.
Iba nungi Rs 2,700 crore alang
mapatong 295 renemogo ta
Scindia-i metetdaktsü.

Zubeen Garg ken o nung Amritprabha Mahanta chiok

DoNER Minister Scindia-i Mizoram nung lung azüngtsü

Nalbari nung Gen Z pur sorkar pusema shilem agi

Kerala High Court-i lawyer P Balasubramanian
Menon nem Senior Advocate naroküm agütsüogo.
Menon ya October 15 nü arishi küm 100 ajungtsü

aser iba anogo matongdang Kerala High Court-i
October 9, 2026 nü Menon nem iba naroküm

agütsüogo.
Menon-i 1950 nungi pa indang legal career
tenzüka liasü aser küm 76 tema inyaka arur.

2023 küm Menon-i "longest career as a practising
lawyer" indang Guinness World Record nguteta

liasü.



TIR YIMYIM, DIMAPUR YANGTEPNÜ (THURSDAY)     MONGPUTENI  (OCTOBER)  15,  2026  BENDANGLI OSANG 77
Riyadh, Mongputeni/Oct.
14 (Agencies): Bodhbarnü
Yemen nung aliba Houthis
teloki ano manebni Saudi
Arabia nung airports aser oil
facilities amaktsü nangzük
aser parnoki oil giant Saudi
Aramco indang headquarters
nung amak ta ashi, koba anogo
ka tejakdang maka liasü.

Iran den sendaktepa aliba
teloki ashiba agi,  parnoki
ballistic missiles, cruise
missiles aser drones amshia
anüdoklen Dhahran yimti nung
Saudi Aramco facilit ies,
Riyadh nung King Khalid
International Airport aser
Riyadh nung Aramco refinery
amak.

Houthi teloki Saudi Arabia
nung taoba hopta nungi
tesashiba amaker,  aser
Honibarnü Riyadh airport
amakba nunga nisung 13 asü.

Taoba ita  tenzükshiba
Yemen rara  nung Saudi
Arabia-i Yemen sorkar yariba
tayang kepzüker, ta Houthis-i
ashir, koba Gulf nung US-Iran
rara ajanga tenzükdaktsü.

Houthis-i international
shipping companies, civilian
aser mapa inyaker tem dang

airports aser oil facilities nungi
ainshitsü ayongzük,  koba
'legitimate military targets' ta
parnoki sangdonga lir.

Saudi-i aniba coalit ion
ajanga ashiba agi, Bodhbarnü
Houthis temi Riyadh tsütsüi
khaloktsüba ballistic missile ka
anünglak nung lia khazüsatsü,
aser Saudi yimtiba nung ola
tulu adoka apokba angashi.

Aji masüdang Saudi
ketdangsür temi Bodhbarnü
Riyadh nung anünglen nungi
timtem agütsütsü akok ta
tekumdangtsü sangdong aser
mapang tatsüka lir  iba
sangdong agien. Kechi ajanga
ola tulu adoka apokar mejangja
aser ketdangsür  temia iba
source indang mashi.

Tensa ta li tamajungba
akumba ajanga Saudi Crown
Prince Mohammed bin
Salman-i Saudi
rongsenketzüng melenshia
totzü nung metaloka aliba
ajemtsü mangdang tulu aliba
nung kongshir.

Saudi Energy Ministry
ajanga ashiba agi,
Mongulbarnü Saudi Aramco
indang headquarters nung
amakba ajanga mi adok aser

yiruba mesüra asü-amaba
mali.

Dhahran complex nungya
Aramco atema operations
centre tuluka amenoka lir,
koba ajanga tekong aser
tzüyim nung totzü atsüba,
pipelines,  refiner ies aser
export terminals ketdang asür.

Company osang ka ajanga
ashiba agi, ballistic missile kati
Aramco headquarters
complex nung kongshi.
Complex nung office tower
nung kongshia temaba floors
asem raksa, ta osang ajanga
ashi.

Honibarnü amakba
densema Riyadh indang
international airpor t nung
pezüben makogo, aser küm ter
tsüngta Saudi Arabia nung
Honibarnü amakba ya
tesashitiba alitsü. Ketdangsür
temi iba airport ya October 17
tashi shibanga lir aser airlines
temi Saudi Arabia-i aoba
tayimtsü ajunga thitsüogo.

Iran tashi ulua akumtsü
tetsübo nung aser arütsülen
mepetmesü adoktsü ajiteta
Saudi Arabia-i Yemen civil
war nung tetsüng ajemoka
2015 küm sorkar yari tenzük.

Washington, Mongputeni/
October 14 (Agencies):
United States tir Donald Trump-
i ashiba agi, Greenland nung
totzü, gas aser mineral tem bushi
tenzüktsü renema lir.

Bodhbarnü pa indang Truth
Social platform nung post ka
ajanga Trump-i, Artic nung aliba
iba asetkong, koba peisasa
yimsü asüba Danish meyong
linük ka lir, iba asetkong nung
ya mela mela agitettsüba totzü
aika atsüngdena lir.

"Greenland nung Totzü, gas
aser Mineral bushi tenzüktsü
renemdar," ta Trump-i Truth
Social ajanga ashi.

"Mela mela agitettsü aliba
totzü ya alima nung tesem balala
nung totzü atsüngdena aliba tem
dang nungi kanga agi tuluba
asütsü," ta paisa shisem.

Ajisüaka iba inyakyim nung
US-ia shilem agitsü magitsü iba
indang osang tejangja magütsü.

Taoba ita Trump-i, Denmark
aser Greenland na den iba
asetkong nung US-i tang dang
nungi shilem tuluba agitsü
atema security tenangzüktepba
ka yangluogo.

Iba tenangzüktepba yangluba
ajanga military base tasen ana
amenoktsü aser "Golden Dome"
missile defence system
amenoktsü Trump sentong aliba
atema lenmang lapoktsütsü,
saka kasa mapang nung iba
ajanga Danish sovereignty aser
Greenland nung alirtem peisasa
yimsü asütsü atema tali
nenshiogo.

Trump-i küm ana tashi
Greenland ya US-i tashiyim agi
asüyonga atsüngtsü ta ashiba
ajanga mepetmesü nung aruba

iba tenangzüktepba yangluba
ajanga tembangdaktsüogo.

Bodhbarnü social media
ajanga pai, taoba ita
tenangzüktepba yangluba
ajanga US aser Europe
naprongla security dak
sendakba nung ajangzükba
tenüngsanga jembiogo.

Pai ashiba agi, Greenland
madeniang anüng ajanga US
memaktettsü aser ibayongji
Washington-i amokmeren ajak
nokdangtettsü.

"Tarutsü nung United States
amaktsü atema Greenland
adena arutsüsa akümtsü, kong
onok indang defence temi
drone, missile mesüra tarutsü
nung yanglutsü aliba hadirtem
ajak khazüka yoktettsü," ta
Trump-i ashi.

US tiri social media nung pa
tebilemba lemsatepba dak
sendakba nung Greenland aser
Denmark nati kecha telangzüba
agüja mali.

Beijing, Mongputeni/
October 14 (Agencies):
China aser North Korea nati
gari senzüsenpong atema Yalu
River Bridge tasenba
Brehostibarnü officially
lapoktsü, ta China indang state
meyong Xinhua news agency-i
metetdaktsü.

Shishilembaba tsütsü
tesendaktep akangshitsü atema
China-i parnok tsütsülen apu ya
2014 küm yangluzük. Ajisüaka
Pyongyang-i nuclear tendangba
dak sendakba nung United
Nations-i tenokdangba agütsüba
Beijing-i pusemba sülen
tesendaktep mejungi akümba
ajanga North Korea-i parnok
tsütsülen apu meyanglui ayu.

Russia aser North Korea na
sendaktepba mezüngbuba apua
iba ita tetenzüklen lapokogo.

China-i North Korea dangi
export asüba taoba küm USD
billion 2.3 liasü, koba tesüiba
kümtem dang nungi shilem 25

agi timba liasü. China tir Xi
Jinping-i 2019 küm sülen taküm
June ita mezüngbuba
Pyongyang semdanga liasü.

Beijing-i 2018 küm nungi
Pyongyang den tesendaktep
yanglushitsü meranga arudar.
Iba mapang kasa nung
Washington dena mapang
tatsüka atema tesendaktep
tajungba küma liasü.

China aser North Korea na
tesendaktep ya Korean War
mapang yanglua liasü. 1961
küm linük ana yagi Treaty of
Friendship, Cooperation &
Mutual Assistance nung sign
asü. Iba dak alaka China-i
formal military alliance kecha
yanglua mali.

China ya North Korea
indang diplomatic partner
tongtiba aser küm aika parnok
tekümzüker süaka, 2017 küm
Pyongyang indang nuclear
weapons programme azüoktsü
atema tenokdangba agütsüba

Beijing-i pusemba sülen linük
ana tsüngda tesendaktep
mejungi aküm.

Ken o asadangertemi ashiba
agi, North Korea aser Russia na
tawa tesendatep akangshiba
ajanga Pyongyang ya China dak
dang metaloker aliba tajemba
kümdaktsüogo.

Kasa mapang nung United
States tir Donald Trump-ia,
Pyongyang den tesendaktep
yanglushitsü tejangraba aliba
lemsatepogo.

North Korea-i tang tashi
China nunger nem tourism visas
magütsüi arudar. North Korea
semdangba bendangertem
rongnung China nunger timba
liasü.

North Korea aser Russia na
military supply tem timba
belenteper, saka China denbo
tanga khu belenteper, koba
civilian rongsenketzüng terenlok
atema kanga tongtibang lir, ta
ken o asadangertemi ashi.

Asür P. AOLEMLA TZÜDIR
15th October 2024

Küm süitema aoba den onoki na menungraba tali jangjar, nü
mapatem tsüngkümmongpu melenba shia bilemteta arur. Na
kodanga mamatetba temeim kinungtsü, adianutsür aser jala lir.

~Temeim kinungbo, adianu aserkinungertem.

MENUNGRA BILEMTETER Houthis-i ano Saudi airports aser oil facilities amaktsü nangzüker

China aser N Korea sendaktepba Yalu River Bridge lapoktsü

Kyiv, Mongputeni/Oct. 14
(Agencies): Russia-i yasüng
missile aser drone amshia
amakba ajanga tang Ukraine
nung nisung 600,000 shi
electr icity mali, ta  Tir
Volodymyr Zelenskyy-i
Bodhbarnü ashi.

Russia aser Ukraine tsüngta
"energy ceasefire" lir ta US Tir
Donald Trump-i Deobarnü
shiaka, Kyiv aser  capital
region nung aser ano north-
east tsütsü Kharkiv yimti nung
tongtipang energy
infrastructure nung kongshi, ta
pai ashi.

Kyiv nung nisung asem

tepset aser 21 yiru, ta Ukraine
indang state emergencies
service DSNS ajanga ashi.

Russia  indang defence
ministry ajanga ashiba agi,
Kyiv aser Kharkiv regions
nung Ukraine mitkar temi
amshiba communications aser
energy facilities nung tenük
yoker yasüng amak.

Linük yimtiba Moscow aser
Crimea densema Russian
region aika nung Ukraine
indang drones 902 khazüka
yok,  ta defence ministry
ajangasa ashi.  Crimea ya
Ukraine south tsütsü tzü agi
meketbanger lir, koba Russia-i

2014 küm rakzük.
Ukraine indang air force

ajanga ashiba agi, Mongulbar
aonung Russia-i ballistic aser
cruise missiles 39 aser drones
128 khaloktsüba nungi missiles
pezü aser drones 115 khazüka
yok.

Deobarnü Trump-i social
media post ka nung, "Tang
nungi tenzüka Russia aser
Ukraine tsüngta rara nung
ENERGY CEASEFIRE alitsü.
Telok anaprongi mulungogo. Aji
teraksa!" ta zülua liasü.

Iba sülen Tir Zelenskyy-ibo
Moscow-i dang yamaji inyakra
Ukraine-ia  Russian oil

refineries aser tanga energy
facilities nung amakba anentsü
renema lir ta shijen shia arur.

Ajisüaka Russia Foreign
Minister  Sergey Lavrov-i
ceasefire ajanga mapang
tatsüka anena atatsü Ukraine
dak malang ta ashi. Khen rara
anena atatsü atema
tezüngzüktep agiba ajanga
Europe-i maneni raratsü atema
Ukraine nem nok-nü tasen ang
agütsütsü, ta pai ashi.

Russia Tir Vladimir Putin-i
tashi ajak amshia 2022 küm
Ukraine dak amak tenzük aser
tang Moscow kübok Ukraine
litsü shilem 20 shi lir.

Greenland nung totzü, gas &
mineral bushi tenzüktsü: Trump

Russia-i amakba sülen Ukraine nung nisung 600,000 power mali: Zelenskyy

"Ochishiri pei atema külakzüka mayur."
B I L E M D A N G A N G

YR&S Dept-i SKOCH Silver Award nguogoDr.T.Ao Trophy tananübuba anogo asaya osang

Mokokchung,Mongputeni/
October 14(TYO): Dr.T.Ao
Trophy, 25buba Inter District
Football Championship  Renpu
Lu Sports Complex  Ungma
Mokokchung nung tanü
tananübuba anogo asaya asem
asayaogo.

Mezüngbuba asaya
Tuensang aser Meluri tsüngda
asaya aser iba asaya ya
Tuensang-i goal  9-0 agi ayonga
yonga akok.

Tuensang aser Meluri na
asaya dang asaya tenzükli

Tuensang telok nungi Bichumli-
i minute 2 buba nung goal ka yok
aser iba sülen Ayenmongba-i
minute 7, 32 aser 48 nung goal
asem yokteta iba trophy nung
mezüngbuba hattrick
ajangzüktet.

Ano kasa telok nungisa
Relithong-ia minute 31 aser 60
nung goal ana yoktet aser ano
Bongcheli, Besu chingmak
aserYimtipong nungeria minute
51, 64 aser 70 ta nung goal kaka
yokteta item goal 9 jagi
Tuensang-i Meluri ayong

ayonga kokogo .
Tana buba asaya Zunheboto

aser Noklak tsüngda asayaba
nung Zunhebo totelok nungi
Atopu-i minute 12, 20 aser 26
nung goal asem yokteta hattrick
ka agütsü aser ano Pulovi,
Mangholen, Tohika aser Ato
par pezüia minute 34, 52, 61 aser
65 nung goal kaka idakja item
goal 7 jagi Zunheboto-i Noklak
goal 7-0 agi ayong ayonga
kokteta liasü.

Tasembuba asaya taoba
2025 küm Dr.T.Ao Trophy
Champion Mon District  aser
Dimapur District tsüngda
asaya-a liasü aser iba asaya
nung asaya tenzüker anisüngzük
mapang agiba tashi nung telok
katia goal magütsütet.
Anisüngzük mapang agir
tanaben ground-i aita asayaba
mapang minute 56 buba nung
Eshong Konyak-i goal-1 yoktet
aser iba goal kisüng jagi Mon
District-i Dimapur District koka
tembang.

Dr.T.Ao Trophy 15-10-
2026 anogo

asayatsüpurtem
7:30 am - Nuiland vs

Chümoukedima
10 :00 am -Phek vs Peren
12:30 pm - Shamator vs

Longleng
3 :00 pm - Kohima vs

Tseminyu

Tanü Mon District  aser Dimapur District tsüngda asayaba
mapang tangokba noksa nungji angur.

Yashi 13-10-2026 anogo Dr.T.Ao Trophy, 25 buba Inter District Football Championship Renpu
Lu Sports Complex Ungma Mokokchung nung kanga dang merket keta sentong nung adentsü
arur tulu tila nübu 4000 shi adenshia agiogo. Mezüngnü asayamung tenzükba sentong aser
mezüng asaya tembanger külen Soyim Shisaluyimer Telongjem nungi Kaketshirtemi Renpu
Lu Sports Complex merüka jana aokba mapang tangokba noksa nungji angur.

Mongputeni/October 14,
2026 (Agencies): Kolkata
nung November 25 nü Spain
nung football club tulutiba ana;
Barcelona aser Real Madrid
nungi legends tem exhibition
match ka ayongzüka asayatsü,
ta West Bengal sports minister
Indranil Khan-i Mongolbarnü
metetdaktsü.

Ajaki kanga dang yongya
aliba iba asaya ya Vivekananda
Yuva Bharati Krirangan nung
asayatsü, koba dang Salt Lake
Stadium ta ajar.

Iba ita kasa stadium nung

India tebur football team temaba
jenjang nung aliba linük team tem
den international friendly tem
ayongzüka asayaba sülen tang
iba asaya asayatsü sentong
aliba sangdongogo.

India football team October
3 nü World Cup ponguben koker
aliba Brazil den asaya, aser iba
sülen October 6 nü World Cup
ana koker aliba Uruguay den
asaya liasü. Asaya anaprongla
ajanga Kolkata nung football
asaya taliba
asüngsashidaktsüogo.

Legends' tem asayatsü aliba

asaya nung culb anaprongla
nungi taoba mapang nüngtugu
asayartem aikati shilem agitsü
imlar. Team ana ya kanga
toktepa asayar aser alima
ajungai team ana asayaba
reprangtsü yongya-a atar.

West Bengal sports minister-
i iba asaya India nung
asayadaktsütsü atema
telemtetba agiba ajanga India
nunger football fan tem nem iba
asaya nung taoba mapang
nüngtugu asayartem asayaba
live reprangtsü asoshi maongka
agütsütsü.

Kolkata nung Barcelona aser Real Madrid Legend asayatsü

Dimapur, Mongputeni/
October 14 (TYO):
Grassroots Football Festival
(Baby League), atema Youth
Resources and Sports
Department, Government of
Nagaland nem SKOCH Silver
Award agütsüogo. Grassroots
nung saisabong ajungkettsü
atema jenjang agiba, aser state
nung aliba tanurtem saisabong
nung shilem agitsü ajungmesoba
atema iba tetushi agütsüogo.

SKOCH Award ya national
award ka lir aser iba yagi
governance, innovation aser
public service delivery nung
tangar tang nungi tajungba
inyaktetba atema tetushi
agütsür. Iba award yagi loktiliba
aser rongsenketzüng terenlok
atema teyari agütsüba riju aser
lokti tentettem tushir.

SKOCH Silver Award
anguba ya Department atema
takok tulu ka lir. Iba ajanga
Nagaland nung grassroots
sports development akangshitsü
atema department-i jenjang
agiba linük ajungai meteta
kümogo.

Grassroots Football Festival
(Baby League) ya 2024 küm
tenzük aser kümshia ayongzüka
agiba Department indang
sentong ka kümogo, koba
tanurtem lanuwa nungi football
asaya nung shilem agidaktsütsü
aser grassroots level nung
saisabong sobaliba tajung ka
tentetdaktsütsü nükjidong nung
tenzükba lir. Iba sentong ajanga
tanur arishi küm 5 nungi 12
tsüngda alirtem nem football
asaya nung shilem agitsü aser
tangar den sendakteptsü asoshi

maongka agütsür.
Tanga asayamungtem ama

masü Baby League yabo shilem
agiba, jangradema asayaba,
angazükba aser tanurtem lenla
ajak nung terenlok dak
rangloker asayar. Asayamung
mapang tanurtem shilem pezü
küma lemsar football asayatem
asaydaktsür. Telemsa ya arishi
küm 5-6, 7-8, 9-10 aser 11-12
ta lir. Maneni iba sentong ajanga
tanur asayartem reprangoka
ayutsü, sempet aketba
tajungtem jangjatsü aser parnok
maneni asaya-a toktsütsü atema
coach tem nem maongka tajung
ka agütsür.

Iba asayamung tenzükba
sülen küm ka nungi küm ka ta
nüburtemi tali tejangraba shilem
agia arudar. Mezüng küm tanur
142-i shilem agiba sülen 2026
kümbo tanur 420 shi-i shilem
agia liasü. Tanurtem,
tsürapurtem aser saisabong lokti
tentettemi taliba shilem agiba
ajanga grassroot asayamung
nung shilem agitsü tejangraba
tali küma aoba sayur.

2026 küm June ita Ato
Kilonser Narendra Modi-i pa
indang Mann Ki Baat sentong
nung Nagaland nung grassroots
football asayamung indang
jembiba sülen linük ajungai
meteta tenüngsang agütsüogo.

SKOCH Silver Award
anguba ya Department atema
alizüng tongtibang ka tongtetba
asütsü, kechiyong iba yagi state
ajunga nung tanurtem saisabong
nung shilem agidaktsütsü
nükjidong yur inyakba tali tashi
taitba kümdaktsütsü
ajungmesor.

Mongputeni/October 14,
2026 (Agencies): Indian
Premier League (IPL) season
tasenba metenzük tsüngda
Sunrisers Hyderabad (SRH)
aser Delhi Capitals (DC) na
asayar melentepogo. Left-arm
pacer T Natarajan pa taoba
mapang asaya aliba club-i
meyipaogo aser leg-spinner
Zeeshan Ansari Delhi Capitals
nung denogo.

Taoba mapang SRH nungi
asayaba mapang Natarajan ya
India nunger pace bowler tem
rongnungi tajungtiba liasü.
Season ajak rongnung pai 2024
küm tajungtiba asaya-a pai
wicket 19 agi aser par team
nungi wicket timtiba agiba
asayar liasü.

Delhi Capitals puri Natarajan
ya IPL 2025 Player Auction
nung sen crore 10.75 agi alizük.
Ajisüaka pa SRH nung oa
adenba sülen crore 5 dang

angutsü. Pa meyipa aoba ajanga
SRH pur pace-bowling
akangshitsütsü imlar, kechiyong
pai asaya tatemi tongtibang
mapangtem nung ball kanga
junga onteter aser pa ya
tajangshiba aika bener aliba
asayar ka lir.

Kasa mapang nung Leg-
spinner Zeeshan Ansari, IPL
2025 nung Sunrisers Hyderabad
nungi asaya 10 nung asayaba
sülen tang Delhi Capitals nung
denogo.

Ansari IPL nung DC den
mezüngbuba asayaba mapang
pai wicket asem agi aser pa ya
spinner tem rongnung
tajungtiba ka asütsü akümtsü ta
bilema liasü. Pai IPL nung tang
tashi nung wicket trok agir lir.
Arishi küm 26 tain asayar ya
sen lakh 40 yong Capitals nung
denogo, aser pai spin
department nem teyari
agütsütsü imlar.

SRH aser Delhi Capitals na asayar melentepogo

